
MGA MAHALAGANG IMPORMASYON 
 
Impormasyon tungkol sa Avian Influenza (Bird Flu) at ang 
Birus ng Avian Influenza A (H5N1) 

 
Ibinibigay ng papel na ito ang pangkalahatang impormasyon tungkol sa bird flu at impormasyon tungkol 
sa isang uri ng bird flu na tinatawag na avian influenza A (H5N1) na nagbibigay ng impeksyon sa mga 
ibon sa Asya at nakapagbigay ng impeksyon sa ilang mga tao.    

 
Ano ang avian influenza (bird flu)? 
Ang bird flu ay isang impeksyon na sanhi ng mga birus ng avian (ibon) influenza (trangkaso). Ang mga 
birus ng trangkaso na ito ay natural na nangyayari sa mga ibon.  Dala-dala ng mga maiilap na ibon sa 
buong mundo ang mga birus sa kanilang mga bituka, ngunit kadalasan ay hindi sila nagkakasakit mula 
sa mga ito. Gayunman, ang bird flu ay talagang nakakahawa sa mga ibon at maaari maging sanhi ng 
malubhang pagkakasakit at kamatayan ng ilan sa mga inaalagaang ibon, kabilang ang mga manok, 
mga pato, at mga pabo.  
 
Nagbibigay ba ng impeksyon sa mga tao ang mga birus ng bird flu? 
Kadalasan ay hindi nagbibigay ng impeksyon sa mga tao ang mga birus ng bird flu, ngunit marami ng 
mga kaso ng impeksyon ng mga birus ng bird flu sa mga tao ang nangyari mula 1997. 
 
Paano naiiba ang mga birus ng bird flu sa mga birus ng trangkaso ng tao? 
Maraming iba’t-ibang mga subtype ng uri ng A na mga birus ng trangkaso. Ang mga subtype na ito ay 
naiiba dahil sa ilang mga protina sa ibabaw ng birus ng trangkaso A (mga protinang hemagglutinin [HA] at 
neuraminidase [NA]). Mayroong 16 iba’t-ibang mga HA na subtype at 9 iba't-ibang mga NA na subtype ng 
mga birus ng trangkaso A. Posible ang maraming iba’t-ibang mga kombinasyon ng mga protinang HA at 
NA.  Ang bawat kombinasyon ay ibang subtype. Ang lahat ng mga subtype ng mga birus ng trangkaso A 
ay mahahanap sa mga ibon. Gayunman, kapag pinag-uusapan natin ang mga birus ng "bird flu", 
tinutukoy natin ang mga subtype na patuloy na nangyayari higit sa lahat sa mga ibon. Ang mga ito ay 
kadalasang hindi nagbibigay ng impeksyon sa mga tao, ngunit alam natin na maaaring mangyari ito. 
Kapag pinag-uusapan natin ang "mga birus ng trangkaso ng tao", tinutukoy natin ang mga subtype na 
madaling nangyayari sa mga tao. Mayroon lamang tatlong kilalang subtype ng mga birus ng trangkaso ng 
tao (H1N1, H1N2, at H3N2); malamang na ang ilang mga genetic na bahagi ng kasalukuyang mga birus 
ng trangkaso A ng tao ay dating nanggaling sa mga ibon. Ang mga birus ng trangkaso A ay laging 
nagbabago, at maaaring sa katagalan ng panahon ay umangkop sila upang magbigay ng impeksyon at 
kumalat sa mga tao. 
 

Ano ang mga sintomas ng bird flu sa mga tao? 
Ang mga sintomas ng bird flu sa mga tao ay iba-iba tulad ng karaniwang mga parang-trangkasong 
sintomas (lagnat, ubo, masakit na lalamunan at masakit na kalamnan), mga impeksyon sa mata, 
pulmonya, malubhang mga sakit na may kinalaman sa paghinga (tulad ng acute respiratory distress), at 
ibang mga malubha at nakamamatay na komplikasyon. Ang mga sintomas ng bird flu ay depende sa kung 
aling birus ang naging sanhi ng impeksyon. 

Paano kumakalat ang bird flu? 
Ang mga ibong may impeksyon ay nagiging sanhi ng birus ng trangkaso sa pamamagitan ng kanilang 
laway, mga lumalabas sa ilong, at dumi.  Ang mga ibong madaling maapektuhan ay nagkakaroon ng 
impeksyon kapag nagkaroon sila ng kontak sa mga may kontaminasyong dumi o kaya sa mga ibabaw na 
may kontaminasyon ng mga dumi.  Pinaniniwalaan na ang karamihan ng mga kaso ng impeksyon ng bird 
flu sa mga tao ay resulta ng kontak sa mga poultry na may impeksyon o sa mga may kontaminasyon na 
ibabaw.  
 
Paano ginagamot ang bird flu sa mga tao? 
Iminumungkahi ng mga pag-aaral na ang mga de-resetang gamot na inaprubahan para sa mga birus ng 
trangkaso ng tao ay mabisa rin sa pag-iwas ng impeksyon ng bird flu sa mga tao. Gayunman, ang mga 
birus ng trangkaso ay maaaring magkaroon ng resistensiya sa mga gamot na ito, kaya’t maaaring hindi 
laging tatalab ang mga gamot na ito.  
 
Ano ang panganib sa mga tao mula sa bird flu? 
Ang panganib mula sa bird flu ay karaniwang mababa sa karamihan ng mga tao dahil ang mga birus ay 
nangyayari higit sa lahat sa mga ibon at karaniwang hindi nagbibigay ng impeksyon sa mga tao.  
Gayunman, kung kumalat man ang bird flu sa mga poultry (mga alagang manok, mga pato, mga pabo), 
mayroong posibleng panganib sa mga tao na mayroong kontak sa mga ibong may impeksyon o kaya sa 
mga ibabaw na may kontaminasyon ng mga dumi mula sa mga ibong may impeksyon. Ang kasalukuyang 
pagkalat ng avian influenza A (H5N1) sa mga poultry sa Asya (tingnan sa ibaba) ay isang halimbawa ng 
isang pagkalat ng bird flu na naging sanhi ng impeksyon at kamatayan sa mga tao. Sa mga ganoong 
sitwasyon, dapat iwasan ng mga tao ang kontak sa mga nahawahang ibon o kaya sa mga ibabaw na may 
kontaminasyon, at dapat sila mag-ingat sa paghawak at pagluto ng mga poultry. Para sa karagdagang 
impormasyon tungkol sa avian influenza at sa mga isyu ng kawalang panganib ng pagkain, bisitahin ang 
World Health Organization website sa http://www.who.int/foodsafety/micro/avian/en/. 
 
Ano ang birus ng avian influenza A (H5N1)? 
Ang birus ng Influenza A (H5N1) - na tinatawag ding “H5N1 na birus” - ay isang subtype ng birus ng 
trangkaso A na nangyayari higit sa lahat sa mga ibon.  Una itong hiniwalay mula sa mga ibon (mga tern) 
sa South Africa noong 1961. Tulad ng lahat ng mga birus ng bird flu, ang H5N1 na birus ay kumakalat sa 
mga ibon sa buong mundo, talagang nakakahawa sa mga ibon, at maaaring nakamamatay.  
 
Ano ang H5N1 bird flu na kamakailan lamang naiulat sa Asya? 
Ang pagkalat ng trangkaso H5N1 ay nangyari sa mga poultry sa walong bansa sa Asya (Cambodia, Tsina, 
Indonesia, Hapon, Laos, South Korea, Thailand, at Vietnam) sa huling bahagi ng 2003 at sa umpisa ng 
2004. Sa panahong iyon, higit pa sa 100 milyong ibon sa mga apektadong bansa ang namatay mula sa 
sakit o pinatay upang kontrolahin ang pagkalat. Pagdating ng Marso 2004, naiulat na nakontrola na ang 
pagkalat nito. Ngunit simula noong huling bahagi ng June 2004, may mga bagong nakamamatay na 
pagkalat ng trangkaso H5N1 sa mga poultry ang inulat sa ilang mga bansa sa Asya (Cambodia, Tsina, 
Indonesia, Malaysia [unang beses na mga ulat], Thailand, at Vietnam). Pinaniniwalaan na ang mga 
pagkalat na ito ay patuloy na nangyayari. Ang mga impeksyon ng tao ng trangkaso A (H5N1) ay naiulat sa 
Thailand at Vietnam sa dalawang panahong ito ng pagkalat.    
 
Ano ang panganib sa mga tao mula sa H5N1 na birus sa Asya? 
Karaniwang hindi nagbibigay ng impeksyon sa mga tao ang H5N1 na birus. Ngunit noong 1997, ang 
unang kaso ng pagkalat mula sa isang ibon papunta sa isang tao ay nakita sa panahon ng pagkalat ng 
bird flu sa mga poultry sa Hong Kong. Ang birus ay naging sanhi ng malubhang mga sakit na may 
kinalaman sa paghinga sa 18 tao, at 6 sa kanila ang namatay. Mula sa panahong iyon, nagkaroon ng 
ibang mga kaso ng impeksyon ng H5N1 sa mga tao. Kamakailan-lamang, ang mga kaso ng impeksyon ng 

tao ng H5N1 ay nangyari sa Thailand at Vietnam sa panahon ng mga malawak na pagkalat ng H5N1 sa 
mga poultry. Ang antas ng kamatayan sa mga iniulat na mga kasong ito ay humigit-kumulang sa 70 
porsiyento. Ang karamihan sa mga kasong ito ay nangyari mula sa kontak sa mga poultry na may 
impeksyon o sa mga ibabaw na may kontaminasyon; gayunman, pinaniniwalaan na may nangyaring ilang 
kaso ng pagkalat ng H5N1 mula sa isang tao papunta sa ibang tao.  
 
Hanggang sa panahong ito, ang pagkalat ng H5N1 na birus mula sa isang tao papunta sa ibang tao ay 
bihirang nangyayari at ang pagkalat ay hindi tumuloy nang higit sa isang tao.  Gayunman, dahil ang lahat 
ng mga birus ng trangkaso ay may kakayahang magbago, nag-aalala ang mga siyentipiko na balang araw, ang 
H5N1 na birus ay makapagbibigay ng impeksyon sa mga tao at kakalat nang madali mula sa isang tao papunta 
sa iba. Dahil ang mga birus na ito ay karaniwang hindi nagbibigay ng impeksyon sa mga tao, kakaunti o 
walang proteksyon laban sa kanila sa populasyong pantao.  Kung ang H5N1 na birus ay nakapagbigay ng 
impeksyon sa mga tao at kumalat nang madali mula sa isang tao papunta sa iba, maaaring magsimula 
ang isang “pandemic ng trangkaso” (pandaigdig na pagkalat ng sakit).  Walang nakakaalam kung kailan 
maaaring mangyari ang isang pandemic. Gayunman, binabantayan nang husto ng mga eksperto mula sa 
iba't ibang dako ng mundo ang sitwasyon ng H5N1 sa Asya at naghahanda sila para sa posibilidad na ang 
birus ay maaaring magsimulang kumalat nang mas madali at nang mas malawak mula sa isang tao 
papunta sa ibang tao. 
 
Paano ginagamot ang impeksyon ng H5N1 na birus sa mga tao? 
Ang H5N1 na birus na kasalukuyang nagbibigay ng impeksyon sa mga ibon sa Asya na naging sanhi ng 
sakit at kamatayan sa mga tao ay may resistensiya sa amantadine at rimantadine, dalawang antiviral 
(laban sa birus) na mga gamot na karaniwang ginagamit para sa trangkaso.  Ang dalawang ibang 
antivirus na mga gamot, oseltamavir at zanamavir, ay malamang na magiging mabisa sa paggamot ng 
trangkaso na sanhi ng H5N1 na birus, ngunit kailangan pang magsagawa ng mga pag-aaral upang 
patunayan na tumatalab ang mga ito.  
 
Mayroon bang bakuna upang protektahan ang mga tao mula sa H5N1 na birus? 
Sa kasalukuyan, walang bakuna upang protektahan ang mga tao laban sa H5N1 na birus na nakikita sa 
Asya. Gayunman, ang mga pagsisikap sa pagdebelop ng bakuna ay nagsimula na. Ang mga pag-aaral na 
pagsasaliksik upang suriin ang bakuna upang protektahan ang mga tao laban sa H5N1 na birus ay 
inaasahang magsimula sa Abril 2005. (Ang mga tagasaliksik ay nagdedebelop din ng isang bakuna laban 
sa H9N2, isa pang subtype ng birus ng bird flu.) Para sa karagdagang impormasyon tungkol sa proseso ng 
pagdebelop ng bakuna laban sa H5N1, bisitahin ang National Institutes of Health website sa 
http://www2.niaid.nih.gov/Newsroom/Releases/flucontracts.htm. 
 
Ano ang panganib sa mga tao sa Estados Unidos mula sa pagkalat ng H5N1 bird flu sa 
Asya?  
Ang kasalukuyang panganib sa mga Amerikano mula sa pagkalat ng H5N1 bird flu sa Asya ay mababa. 
Ang uri ng H5N1 na birus na nahahanap sa Asya ay hindi pa nahahanap sa Estados Unidos. Wala pang 
mga kasong pantao ng trangkaso ng H5N1 sa Estados Unidos. Posible na ang mga biyahero na bumabalik 
mula sa mga apektadong bansa sa Asya ay maaaring mayroong impeksyon. Mula noong Pebrero 2004, 
nagbabantay nang mabuti ang mga tauhan sa medikal at pampublikong kalusugan upang makahanap ng 
mga ganoong kaso.  
 
Ano ang nirerekomenda ng CDC tungkol sa pagkalat ng H5N1 bird flu sa Asya? 
Noong Pebrero 2004, binigyan ng CDC ang mga kagawaran ng kalusugan sa Estados Unidos ng mga 
rekomendasyon para sa mas mahusay na pagbabantay ("pagkatuklas") sa Estados Unidos ng avian 
influenza A (H5N1). Ang mga follow-up na mensahe (Health Alert Network) ay ipinadala sa mga 
kagawaran ng kalusugan noong ika-12 ng Agosto 2004, at noong ika-4 ng Pebrero 2005, at pinaalala ng 

dalawang ito sa mga kagawaran ng kalusugan kung paano tuklasan (lokal na pagbabantay), idiyagnos, at 
iwasan ang pagkalat ng avian influenza A (H5N1). Nirekomenda rin nito ang mga pamamaraan sa 
pagsusuri ng H5N1 na birus sa laboratoryo. Sa kasalukuyan, ipinapayo ng CDC sa mga biyahero sa mga 
bansa sa Asya na mayroong kilalang pagkalat ng trangkaso A (H5N1) na iwasan ang mga lugar kung saan 
may mga poultry, ang pagkontak sa mga hayop sa mga palengkeng nagbebenta ng mga buhay na hayop, 
at anumang mga ibabaw na mukhang may kontaminasyon ng dumi mula sa mga poultry o ibang mga 
hayop.   
 
Ano ang ginagawa ng CDC upang maghanda para sa isang posibleng pandemic 
(pandaigdig na pagkalat ng sakit) ng trangkasong H5N1? 
Ang CDC ay kalahok sa ilang mga gawain sa pag-iiwas ng pandemic at pagiging handa, kabilang ang:  

• Pakikipagtulungan sa Association of Public Health Laboratories (Asosasyon ng mga Laboratoryo sa 
Pampublikong Kalusugan) sa mga training workshop para sa mga estadong laboratoryo sa 
paggamit ng espesyal na teknik sa laboratoryo upang makilala ang mga birus ng H5.   

• Pakikipagtulungan sa Council of State and Territorial Epidemiologists (Konseho ng Estado at 
Pangteritoryong mga Epidemiologist) at ibang mga tao upang tulungan ang mga estado sa kanilang 
pagsisikap sa pagpaplano para sa pandemic.  

• Pakikipagtulungan sa ibang mga ahensiya tulad ng Department of Defense (Kagawaran ng 
Depensa) at ng Veterans Administration (Pangangasiwa sa mga Beterano) sa mga isyu sa 
stockpiling ng antiviral (laban sa birus).  

• Pakikipagtulungan sa World Health Organization (Organisasyon sa Pandaigdig na Kalusugan) 
(WHO) at sa Ministry of Health (Kagawaran ng Kalusugan) ng Vietnam upang imbestigahan ang 
trangkasong H5N1 sa Vietnam at upang magbigay ng tulong sa mga pagdidiyagnos sa laboratoryo 
at training sa mga lokal na awtoridad.    

• Paggawa ng mga pagsusuri sa laboratoryo ng mga H5N1 na birus.  
• Pagsisimula ng isang $5.5 milyong inisyatibo upang pahusayin ang pagbabantay ng trangkaso sa 

Asya.  
• Pagtutupad o kaya paglalahok sa mga training session upang pahusayin ang mga lokal na 

kakayahang magsagawa ng pagbabantay para sa mga posibleng kasong pantao ng H5N1 at upang 
tuklasan ang trangkaso A H5 na mga birus sa pamamagitan ng paggamit ng mga teknik sa 
laboratoryo.  

• Pagdedebelop at pamimigay ng mga reagent kit upang tuklasan ang kasalukuyang kumakalat na 
trangkaso A H5N1 na mga birus.   

• Pakikipagtulungan sa WHO at sa National Institutes of Health (Pambansang Instituto ng Kalusugan) 
(NIH) sa pagsusuri ng kaligtasan ng mga kandidato sa seed ng bakuna at sa pagdebelop ng 
karagdagang mga kandidato sa seed ng bakuna para sa trangkaso A (H5N1) at ibang mga subtype 
ng birus ng trangkaso A.  

 
 
 
 
 
 
 
 
 
 
 

Para sa karagdagang impormasyon, bisitahin ang www.cdc.gov/flu, o tumawag sa CDC sa  
800-CDC-INFO (Ingles at Kastila) o kaya sa 888-232-6348 (TTY). 

